
Nafarroako Gobernuak eta Medicus Mundi elkarteak elkarlanerako hitzarmen bat izenpetu dute garapenerako lankidetzaren arloan
Nazioarteko osasun lankidetzarako proiektuak finantzatuko ditu Afrikan eta Erdialdeko eta Hego Amerikan, bai eta garapenerako heziketakoak ere
Osteguna, 2008ko apirilaren 24a.  Nafarroako Gobernuak, Familia, Gazteria, Kirol eta Gizarte Gaietako Departamentuaren bitartez, garapenerako lankidetzaren arloko elkarlanerako hitzarmen bat izenpetu du Nafarroako Medicus Mundi elkartearekin, nazioarteko osasun lankidetzarako proiektuak finantzatzeko Afrikan eta Erdialdeko eta Hego Amerikan, bai eta garapenerako heziketakoak ere, GKGE horrek 2008an gauzatuko dituen proiektuak, hain zuzen. Testua Gizarte Gaietako eta Garapenerako Lankidetzako zuzendari nagusiak, Marta Álvarez Alonsok, eta Nafarroako Medicus Mundi elkarteko zuzendariak, Alfredo Amilibia Elorzak, izenpetu dute Familia, Gazteria, Kirol eta Gizarte Gaietako kontseilari María Isabel García Malo buru izan duen ekitaldi batean. 
Hitzarmenean jasotakoaren arabera, Nafarroako Gobernuak 1.700.000 eurorekin finantzatuko ditu ekintzak, eta Medicus Mundiren ekarpena, berriz,  931.997 eurokoa izanen da. 
Nazioarteko osasun lankidetzarako proiektuak Afrikan eta Erdialdeko eta Hego Amerikan gauzatzen ari dira, zehazki, Afrikakoak Kongoko Errepublika Demokratikoan, Malin eta Rwandan. Kongoko Errepublika Demokratikoan, Cataractesko osasun barrutian eta Boko-Kivulu eta Mbanza-Ngunguko osasun eskualdeetan Osasun Ministerioak bertako garapen instituzionalerako betetzen ari den ekintzari laguntzea da xedea. Ekintza hori 2003an hasi zen, eta Medicus Mundiren asmoa da haren bitartez Cataractesko osasun barrutiko zuzendaritzako kideen gaitasuna, kudeaketakoa nola teknikoa, indartzea, oinarrizko osasun laguntzako jardueretarako kudeaketa eraginkorreko prozesu bat abian jarriz. Horrekin batera, beste helburu batzuk ere lortu nahi dira: finantza baliabideak hobetu, osasun azpiegiturak birmoldatu eta sendotu, langileen gaitasuna indartu, funtsezko botiken hornikuntza hobetu, eta lehentasunezko eritasunen kontrako programen eraginkortasuna areagotu Boko Kivulu eta Mbanza Ngunguko osasun eskualdeetan.
Malin lehen zikloko erizaintzako eskola bat ireki da. Herrialde horretan, lehen mailako osasun egitura guztiak, hau da, populazioak osasun zerbitzuekin duen lehendabiziko harremanerako guneak, lehen zikloko erizaintzako profesionalen ardurapean daude. Langile horiek ez dira aski oraindik herrialdeko beharrei erantzuteko, eta beraz behar-beharrezkoa da langileak trebatzea. Horrexegatik, proiektu honen helburuak dira maila profesional horretako eskola baten lana sendotzea eta oinarriak jartzea kanpoko laguntzarik gabe aurrera jarrai dezan. 
Rwandan, berriz, jarduera nagusia Nembako ospitalearen ingurukoa da. Osasun zentro horrek 250.000 pertsonari ematen dio arreta, gutxi gorabehera, eta bere menpe ditu beste hamar osasun zentro, osasun postu bat eta ospitaleko bertako anbulatorioa. Medicus Mundiren proiektuaren helburuak, kasu honetan, hauek dira: ospitaleko zerbitzuak konpondu eta hobetzea, batetik, eta autofinantzaketa lortzeko bidean kanpoko laguntzari eustea, bestetik. 
Erdialdeko eta Hego Amerikako proiektuak, berriz, Guatemalan, Bolivian eta Perun gauzatzen ari dira. Guatemalan intzidentzia eta ekintza politiko instituzionaleko proiektu bat egiten ari da, osasun laguntzako oinarrizko mailarako eredu berri bat ezartzeko eta hondamendien aurrean prestatzeko, Quetzaltenangon. Bolivian oinarrizko osasun laguntzako proiektu bat da gauzatzen ari dena, Jorochito Ospitale Dermatologikoan eta El Tornoko osasun eskualdean, urrun dauden zenbait herritan osasun egoera hobetzeko xedearekin; beste proiektu batek udal kudeaketa parte-hartzailea bultzatzen du Tarata eta Arbietoko udalerrietan, udal demokrazia parte-hartzailea zabalduz eta bertan sakonduz giza garapen iraunkorraren maila hobetu eta txirotasuna gutxitzeko testuinguru egokia lortzen laguntzeko. Bolivian garatzen ari den hirugarren proiektua, azkenik, Cochabambako Cainen udal kudeaketa parte-hartzailea bultzatzea da, aurrekoaren helburu eta estrategia berberekin. 
Perun sei proiektu gauzatzen ari dira: amen heriotzak eta jaiotza-ingurukoak gutxitzea Huancavelican; Marako barrutiko osasun proiektu bat, familien ongizatea hobetzeko bizimodu osasuntsuagoen bidez; 3 urtetik beherako umeen garapen biopsikosoziala hobetzea Cangalloko probintzian; eta sustatu eta kudeatzea osasun, nutrizio eta oinarrizko saneamenduko praktikak eta osasun zerbitzuen irispena hobetzea Antabambako lau barrutitan. Beste hiru proiektuak hauek dira: Las Mangas eta Los Molinos aldean osasuna hobetzea, bai eta nekazaritza eta abeltzaintza ere; oinarrizko saneamenduko esku-hartze programa Puca Puca eta Bacasko nekazari komunitateetan; eta udala sendotzeko eta oinarrizko saneamendurako programa Curahuasiko barrutiko nekazari komunitateetan. 
Garapenerako heziketa 


Medicus Mundik Nafarroako Gobernuak finantzaturik egiten dituen garapenerako heziketa proiektuei dagokienez, 2008an sei izanen dira. Hauek dira: “Hegoa” aldizkaria, aurten bi ale monografiko plazaratuko dituena, hegoaldeko adinei buruz eta garapenaren kontzeptuari buruz. Beste proiektu bat da “Osasuna eta Giza Eskubideak” izeneko eskultura erakusketa, 2005ean inauguratutakoa eta Nafarroako osasun etxeak bisitatzen ari dena. Aurten Iruñerriko eta Erdialdeko hamar osasun etxetan izanen da ikusgai. 


Bestalde, “Txotxongiloak, balioak ikusten hasteko” izeneko proiektua Haur eta Lehen Hezkuntzako ikasleei zuzenduta dago, oinarrizko zortzi balio lantzeko haurren garapen ebolutiborako egokiak diren egoeren bidez. 
“Milurtearen autobusa” deitutakoa Nafarroan barna ibili zen, zortzi herritan, eta 30 ikastetxetako 4.200 neska-mutilen bisitak jaso zituen, baita lantalde batzuena ere; hura ikusita, hezitzaile eta irakasle askok jakinarazi ziguten Milurteko garapen helburuen gaia lantzen segitu nahi zutela Medicus Mundik emandako hezkuntza materialekin eta begirale espezializaturen baten laguntzarekin. 

Garapenerako heziketaren arloko beste bi proiektuak dira, batetik bideo bat osasun esperientzia barneratzaile bati buruz, “Lankidetza ezagutzea” izeneko bideo bilduma baten barruan, Guatemalan, kultur arteko eta osasun arloko bi esperientziatan osasun langileek zituzten erronkei heltzeko; eta unibertsitateko gazteak sentsibilizatzeko lehiaketa, “Gazteak Hegoaren bila”. (






( Nota: en la sección de "Noticias" de www.navarra.es se ofrece una fotografía relacionada con esta nota de prensa.

